
1. introdución 
Transcorridos seis anos dende que entrei a formar parte do Equipo Directivo do Centro e máis de vinte e cinco que exerzo como docente, decátome de que hai moito camiño percorrido, un camiño que levou ao Centro moito máis lonxe do que eran as miñas intencións cando me tocou  enfrontarme á situación de dirixilo de maneira provisional hai seis anos.

Neste tempo abordamos novos retos educativos: na  atención á diversidade, no traballo por proxectos, no traballo cooperativo, nas novas tecnoloxías, nos proxectos europeos e outros organizativos e de mellora das instalacións: dotación das aulas, obras de ampliación, melloras nas pistas exteriores. 

A contextualización legal que debe rexir todo este proxecto é a que ven definida polo marco legal do ROC dos CPIs, que ten as súas propias características (7/1999) e pola LOMCE (8/2013 de 9 de decembro) como base de todo o que engloba o marco educativo actual.
2. XUSTIFICACIÓN DO PROXECTO

As razóns que me fan poñer á cabeza deste proxecto de novo  son as mesmas que cando comecei:

1. A preocupación e o interese polo bo funcionamento do Centro e polos diferentes retos de innovación educativa moi presentes no noso proxecto.
2. A plena convicción de que con traballo, esforzo,  e consenso podemos buscar solucións aos problemas que existen ou que se poden formular.
3. A mellora da calidade educativa ampliando a oferta, administrando os recursos de xeito eficiente e aplicando os cambios metodolóxicos precisos para implicar a toda a Comunidade no proxecto educativo do Centro.
4. Cumprir e facer cumprir os protocolos de actuación, desempeñando cada cargo directivo o rol correspondente á súa competencia e implicación coa Comunidade Educativa.
5. A seguridade de ter contado, dende un principio, cun grupo importante de compañeiros/as dispostos a seguir o meu camiño, realizando achegas moi valiosas que, ademais de enriquecer este proxecto, garanten a súa posta en práctica

3. CARACTERÍSTICAS DO CENTRO E O SEU ENTORNO
O CPI de Atios, situado na Avda. de San Sadurniño, nº 19 no Concello de Valdoviño, cunha matrícula de 515 alumnos, procedentes de familias dun nivel medio baixo, presenta unhas características xerais e específicas claramente definidas, coas que viñemos traballando e nas que temos que seguir insistindo para lograr que o alumnado obteña o maior rendemento dentro das súas capacidades. As características xerais veñen dadas polo entorno no que se desenvolve o noso alumnado, un concello no que unha proporción importante dos  seus habitantes traballa en concellos próximos  e que no verán ve triplicada a súa poboación grazas ao seu interés turístico.

Un concello no que se está producindo un crecemento urbanístico moi importante que está redundando nun incremento de  matrícula, que, de non facer a ampliación necesaria de espazos no centro, estase a  converter nun problema .

As características específicas veñen dadas en primeiro lugar polo feito de  ser un CPI no sentido literal da sigla :
C de Centro ou de Colexio, somos un centro no que convive alumnado de idades moi variadas (de 3  a  18 anos), profesorado de diferentes corpos (Mestres e Profesores de Ensino Secundario), persoal non docente e outros membros da comunidade educativa.
P de Público, levamos  anos a facer todos os esforzos para demostrar que esta característica vai unida a un ensino de Calidade.
I de Integrado, a pesares dos diferentes intereses do alumnado, do profesorado do persoal non docente e das familias somos capaces de encontrar puntos de converxencia para poder facer actividades en común.

Claro que estas siglas poderían dicir moitas outras palabras que tamén servirían para definir as características específicas do centro .
C de Calidade, Convivencia, Compañeirismo, Creatividade
P de Participativo, Pioneiro, Punteiro
I de Integración, Innovación, Ilusión, Inquedanzas

E en segundo lugar polo  número de alumnado de NEE que está escolarizado no centro. Hai alumnado con NEE en todos os niveis de ensino que se imparten no CPI  que  crea unha problemática de atención específica, pero tamén a posibilidade de aprender a paliar as desigualdades e a valorar as diferenzas.
4. SITUACIÓN ACTUAL DO CENTRO
Os grandes problemas  actuais do centro pódense resumir en tres apartados:  
             - Persoal docente

 - Persoal  non docente

 - Espazo físico    

Respecto do persoal docente: O número de profesores é escaso e fai que teñamos verdadeiras dificultades para levar adiante plans e proxectos organizativos e pedagóxicos. Aínda que temos que recoñecer que no último curso incrementouse en dúas persoas, feito que favoreceu o desenvolvemento das tarefas docentes. 
Todos os proxectos implican un esforzo extra que o noso profesorado ten que asumir, en moitos casos fóra do horario lectivo (actividades extraescolares, docencias, congresos, actividades de formación, viaxes). Sería preciso aínda máis profesorado para asumir desdobres, coordinacións, Biblioteca..., pero mentres contamos coa dedicación dos compañeiros, sempre dispostos a colaborar.

O profesorado para ao alumnado con NEE é insuficiente (temos moito alumnado que acode ao noso centro buscando atención) e para ter a calidade que nos gustaría é preciso incrementar os recursos humanos. 

Como consideramos que é insuficiente, solicitaremos dos organismos superiores máis persoal docente para poder acometer este proxecto tal e como se presenta. É algo que queda fóra do noso ámbito de influencia pero que  se debe demandar pola nosa parte ao abeiro do desenvolvemento da  LOMCE.

Respecto do persoal non docente, sería necesario a incorporación doutro Auxiliar Administrativo para quitar carga de traballo e garantir o servizo no centro cando se produza algunha ausencia.

 A realidade é que o CPI de Atios, no que funcionan na actualidade tres niveis de ensino EI, EP e ESO, con dous sistemas de xestión  académica e administrativa,  ten 515 alumnos e xestiona os servizos complementarios de transporte (9 rutas e tres horarios diferentes de saídas) e comedor (media de 245 usuarios), conta cunha auxiliar administrativa igual que calquera IES que só imparta ESO, teña 150 alumnos e non dispoña de servizos complementarios.

O mesmo se podería dicir do Conserxe. Ao sermos un CPI, ese posto osténtao un funcionario municipal  e ten asignadas funcións de mantemento. Nun IES das características do mencionado no parágrafo anterior, sería subalterno, tería menos espazos para realizar o mantemento no caso de que isto estivera entre as súas funcións e case seguro que habería máis de un.

Segundo a normativa, neste intre, é algo que está no meu ámbito de preocupación pero non no meu ámbito de influencia. Ao longo dos próximos anos tentaremos que cambie de ámbito. 

Respecto ao espazo físico, aquí si que temos pouca capacidade de acción, realizarei tantas xestións como se precisen para acadar aqueles espazos necesarios e imprescindibles cara á consecución dos obxectivos recollidos no proxecto educativo. É xusto mencionar que en agosto do 2017 a Xefatura Territorial acometeu a construción dunha nova aula.

Neste apartado cabe destacar as deficiencias de espazos seguintes:
	Espazo
	Accións para  atallar  a Deficiencia
	Posibilidades de solución

	Biblioteca 

Audiovisuais
	É urxente  separalos para desempeñar a súa función de  axudar a acadar as competencias clave do alumnado.
	Unha vez dotada unha segunda aula de TIC´s e coa implantación do proxecto EDXIGAL podería quedar o espazo só para Biblioteca 

	Hai especialistas de PT e AL que carecen de aula propia.  
	Habilitáronse dous espazos destinados a departamentos unipersoais,  espazo que é insuficiente.
	Na distribución actual do centro é imposible  asignarlle outro espazo

	Aulas de idiomas
	Non existe, e é unha demanda reiterada por parte dos/ das especialistas de linguas estranxeiras
	Na distribución actual do centro é imposible darlle solución.

	Aula de psicomotricidade
	Non existe e hai horario no que coinciden tres grupos facendo EF. No Centro impártese  EF dende EI .


	 Levar a cabo o proxecto de aproveitamento da zona posterior do ximnasio.

	Sala de profesorado insuficiente.
	Temos que realizar as reunións no comedor, é o único espazo no que cabemos. 
	Na distribución actual do centro é imposible  dar solución.

	Sala de usos múltiples 
	Non existe. As actividades complementarias necesitan esta instalación
	Na distribución actual do centro é imposible  asignarlle outro espazo.


5. OBXECTIVOS E LIÑAS DE ACTUACIÓN
Neste apartado vou concretar os obxectivos que marco para os próximos anos e enumero algunhas medidas que se poderían tomar para conseguilos. 

Os obxectivos deste proxecto de Dirección están inspirados no Proxecto Educativo do Centro:  
a. Mellorar a convivencia escolar. 

Detéctase a necesidade, especialmente entre o profesorado e o alumnado, de establecer normas claras respecto ás nosas obrigas así como a esixencia inequívoca do seu cumprimento. Para iso, suxírese o seguinte:

· Motivar e incentivar ao profesorado e/ou departamentos para que realicen, en tempo e forma, as tarefas ou traballos acordados dende o Claustro, a CCP ou calquera outro órgano colexiado.

· Seguir a  xestionar axeitadamente a realización das gardas.

· Executar o Plan de “Inicio de curso” co fin de recibir e informar  axeitadamente ao alumnado, familias e profesorado.

· Informatizar algunhas das tarefas burocráticas que permita aliviar a carga de traballo repetitivo do profesorado, en xeral e dos titores/as en particular 

· Poñer en valor o “Servizo de Mediación” como un instrumento fundamental para a mellora da convivencia e para  desenvolvemento das competencias claves.

b. Educar e formar para a igualdade entre mulleres e homes.
· Motivar ao alumnado para a adquisición dos coñecementos e das actitudes necesarias que lles permitan, cando acaden a madurez, atender ás súas propias necesidades domésticas e aos labores familiares compartidos.

· Fomentar as vocacións femininas naquelas áreas onde se atopen infrarrepresentadas as mulleres e fomentar as vocacións masculinas naquelas áreas onde se atopen infrarrepresentados os homes.

· Erradicar as desigualdades entre alumnos e alumnas sustentadas en crenzas, prexuízos, tradicións… froito dunha distribución estereotipada de papeis entre os sexos, ou dunha imaxe de dominación dun sexo sobre outro.

· Formar ao profesorado para que non permitan ningunha forma de machismo ou misoxinia que poida existir no seo da comunidade escolar

· Aplicar activamente os principios pedagóxicos de respecto á identidade e á imaxe das mulleres
c. Continuar o traballo desenvolvido sobre "competencias clave".
· Insistir no traballo por competencias clave.

· Propiciar espazos físicos, temporais e/ou virtuais para o asesoramento e elaboración de tarefas e proxectos como elementos fundamentais das programacións didácticas.
d. Plan de prevención do absentismo escolar.
· Buscar a forma de integrar de novo no centro a figura do/a educador/a social. É unha figura básica para o seguimento dos alumnos/as con absentismo e con outros  problemas familiares graves.

·  Proporcionar información completa e puntual ás familias, arbitrando os protocolos necesarios para garantir, en tempo e forma, a estandarización da información subministrada.

· Aplicar con rigor a normativa establecida sobre o absentismo e o réxime disciplinario, informando ás familias da situación e das posibles consecuencias, así como trazar un plan para a redución da taxa de absentismo do alumno/a.
e. Atención á diversidade.
· Reforzar e garantir a educación aos alumnos máis desfavorecidos, en desvantaxe social ou con dificultades de aprendizaxe.

· Continuar do programa do alumno-mentor.

·  Apoiar o Departamento de Orientación no labor que este desenvolve cos alumnos/as que presentan necesidades educativas, procurando que o centro conte con todos os especialistas en Pedagoxía Terapéutica necesarios para a correcta atención do alumnado.

· Realizar as xestións conducentes a que o Centro poida contar novamente coa colaboración dunha educadora social

f. Utilizar as TICs.
· Buscar os recursos horarios necesarios para que sexa eficaz o traballo do coordinador TIC, proporcionando asesoramento ao resto dos docentes para conseguir aumentar o número de profesores que usan as TICs no seu labor diaria, así como a xestión, mantemento e mellora dos recursos tecnolóxicos existentes no Centro.

· Maximizar o aproveitamento  dos  recursos tecnolóxicos e a inmersión nas novas tecnoloxías do alumnado

·  Establecer, de forma paulatina o uso de determinados recursos TIC ( plataforma Moodle ou a web) co obxectivo de facer máis eficaces as nosas coordinacións e tarefas docentes.

· Instaurar a figura do "titor-tic", de maneira que cada curso un profesor/a, con certo dominio das TIC, axude a outro con dificultades neste aspecto.

·  Dotar progresivamente ás aulas do Centro de medios audiovisuais e informáticos que permitan a diversificación das actividades e a aplicación de distintas metodoloxías, para integrar dalgún modo a dispersión do noso aulario e ofertar a todo o noso alumnado as mesmas oportunidades de formación.

· Seguir co desenvolvemento do Proxecto Edixgal no que participamos dende o seu inicio.

g. Fomentar o achegamento ás familias.
· Programar, en colaboración coa ANPA do Centro, obradoiros e/ou charlas de diverso tipo que poidan ser de interese para as familias e/ou profesorado.

· Priorizar a figura do titor/a como intermediario entre a familia e o Centro. A implicación das familias é básica.

· Realizar compromisos educativos entre os titores e as familias sobre a aprendizaxe dos seus fillos 

·  Deseñar, dentro da Programación do Departamento de Actividades Extraescolares, obradoiros, xornadas, etc. que favorezan a integración das familias na vida do Centro.

h. Plans e proxectos:  O CPI Atios está a desenvolver na actualidade unha serie de plans e proxectos encamiñados a mellorar a educación e a convivencia no centro. O novo equipo directivo ten como obxectivo seguir na mesma liña.
· Contratos Programa (Mellora da Calidade Educativa)

· Proxecto de Formación do Profesorado en Centros

· Plan de Acción Titorial

· Plan de Orientación Académica e Profesional.

· Plan Xeral de Atención á Diversidade

· Proxecto Lingüístico do Centro.

· Proxecto de Fomento do Uso do Galego

· Plan de Convivencia

· Plan de Autoprotección

· Proxecto de Funcionamento do Comedor

· Plan de Prevención do Absentismo Escolar.

· Plan  TICs.

· Proxecto Seccións Bilingües

· Proxecto Edixgal

· Plan de Biblioteca.

· Plan de alumno-mentor.

· Proxectos Europeos (Erasmus +)

· Clube de Ciencia

· Obradoiro de Robótica

Todos os obxectivos anteriormente salientados pódense resumir en maximizar medios humanos e recursos, na consecución dun ensino de calidade. Así mesmo, este obxectivo lograrase nun clima de convivencia agradable co obxecto de ilusionar a todos os membros da comunidade educativa nunha tarefa colectiva.
Este principio básico debe estar baseado, ademais, na implicación de todos os sectores que interveñen no proceso educativo: alumnos/as, as súas familias, o persoal de administración e servizos e o persoal educador do Centro. Queremos que este sexa un proxecto aberto, que conte coa opinión e a participación de toda a Comunidade Educativa.
6. DIRECCIÓN, ORGANIZACIÓN E XESTIÓN DO CENTRO
6.1 Da dirección. De entre as recollidas na lexislación vixente, no equipo directivo, priorizaranse as responsabilidades do seguinte xeito:
Xefatura de Estudos: cuestións académicas, de orientación e titoría, programacións didácticas, elaboración dos horarios académicos do alumnado e profesorado,  cumprimento da xornada laboral de traballo do profesorado, coordinación das actividades de perfeccionamento do profesorado e daquelas relativas aos procesos de avaliación.
Secretaría:  elaborar o anteproxecto de presuposto, contabilidade e rendición de contas, control do persoal de administración e servizos, elaboración de actas dos órganos colexiados do Centro, difundir a normativa de interese a toda a Comunidade educativa, control de subministracións e realización do inventario xeral e a súa necesaria actualización periódica.
Dirección: Representar á Administración no Centro, dirixir as actividades deste cara á consecución dos obxectivos propostos no Proxecto Educativo, velar polo mantemento das instalacións e o mobiliario, impoñer ao alumnado as medidas correctoras que correspondan segundo a normativa vixente e sen prexuízo das competencias atribuídas ao Consello Escolar nesta materia, planificar as actividades de coordinación xeral e docente, as relacións institucionais, a resolución de dúbidas e a interpretación e posta en práctica da lexislación vixente.
Para a coordinación das súas tarefas o equipo directivo reunirase unha hora á semana de xeito obrigatorio e cantas outras fosen necesarias para resolver os problemas que se formulen.
 6.2 Da coordinación. Respecto ao resto de órganos de coordinación:.
1. - O Claustro, como órgano de participación docente, mantén a súa posición de garante das iniciativas curriculares, de atención á diversidade, de avaliación dos resultados académicos e das propostas de mellora. Hai que seguir contando con este órgano na organización xeral do centro para o que se establecen as  reunións precisas antes, durante e ao finalizar o curso.
2. A CCP manterá a súa reunión mensual, incrementando o traballo por comisións, cando os asuntos tratados así o aconsellen, e elevando posteriormente ao Claustro os seus informes.
3. As Dinamizacións de Biblioteca, EDLG, EACE, TICs e Convivencia, terán unha reunión mínima trimestral e algunha outra necesaria segundo acordos do Consello Escolar e o marco lexislativo propio. Todas elas compostas polo número de representantes dos sectores que as fagan operativas.

6.3 Da organización e funcionamento. Respecto á Organización e funcionamento do Centro destaco aqueles aspectos nos que urxe certa revisión:
1. Os criterios e procedementos que garantan o rigor e a transparencia na toma de decisións polos distintos órganos de goberno e de coordinación docente, especialmente nos procesos relacionados coa escolarización e avaliación do alumnado.
2. As normas de funcionamento interno dos órganos colexiados de goberno ou das comisións que neles se constituíran.
3. A organización da vixilancia dos tempos de lecer e dos períodos de entrada e saída de clase.
4. O protocolo de control de entrada, permanencia e saída do alumnado do centro, así como do acceso das familias ou persoas alleas a este.
5. A organización xeral da atención aos pais e nais en relación co seguimento educativo do alumnado.

6. Os procedementos establecidos para a atención do alumnado nas ausencias do profesorado para garantir que non se interrompa a súa formación.
7. Os medios e formas de difusión destas normas de organización e funcionamento entre os membros da comunidade educativa.
6.3 Da xestión. Respecto ao proxecto de Xestión, quero subliñar aqueles que requiren unha revisión prioritaria:
1. Os criterios para a elaboración do orzamento anual do centro e para a distribución dos ingresos entre as distintas partidas de gastos.
2. O funcionamento da comisión de xestión económica do Consello Escolar do centro.
3. O Plan de autoprotección ou evacuación.
 6.4 Do Proxecto Educativo. Revisar o Proxecto Educativo, elaborado o pasado curso, incluíndo, entre outras, a programación por competencias claves que necesariamente deben aparecer na concreción dos currículos establecidos pola Administración Educativa para as ensinanzas que imparta o Centro.

7. ImplantaciÓn  e  avaliaciÓn

7.1 Plan de difusión do proxecto de dirección
Este Proxecto de Dirección pretende ser un proxecto realmente vivo, que constitúa unha referencia real tanto do noso traballo de xestión como para o resto de proxectos que han de dinamizar o traballo pedagóxico do noso Centro. Consideramos que debe contar cunha difusión entre toda a Comunidade Educativa. Neste senso, e en coherencia co recollido no presente documento, pretendemos dar unha difusión inicial do Proxecto a través dunha dobre vía:

Un exemplar aos membros do Consello Escolar que non forman parte do profesorado, para coñecelo e  tamén para o seu seguimento e avaliación.

Todo o persoal do Centro terá a súa disposición o Proxecto vía correo electrónico así como acceso dende a páxina web do centro

http://www.edu.xunta.gal/centros/cpiatios/
7.2 Proxecto a catro anos
 
Este proxecto está realizado para desenvolvelo en catro anos,  no derradeiro ano de mandato teríase que acadar a concreción e consecución de todos os obxectivos.

7.3.Modelo de seguimento e avaliación do Proxecto 
Prestarase especial coidado no desenvolvemento da súa posta en práctica, así como dos resultados obtidos. 

Farase unha avaliación inicial na que se poderán facer puntualizacións ou rectificacións que leven á consecución dunha maior concreción e adecuación á nova situación educativa.
Máis tarde, unha avaliación contínua onde se poderán facer rectificacións para temporalizar axeitadamente o desenvolvemento do currículo. Tamén se poderán  incluír novos obxectivos ou simplificar outros sobredimensionados neste proxecto. 
O Equipo Directivo, coincidindo coa elaboración da Memoria Anual, analizará a marcha do Proxecto, co fin de detectar posibles disfuncións ou desaxustes  para corrixilos.

Cando se considere oportuno o Equipo Directivo, Coordinadores de Ciclo, Xefes de Departamento e Consello Escolar, intervirán nunha avaliación cara a realización dun seguimento de consecución de obxectivos. 

O Claustro e as familias cubrirán uns cuestionarios específicos sobre a tarefa do Equipo Directivo que se pasarán ao final de cada curso e que figuran no ANEXO 1. 

8. PROPOSTA DO  EQUIPO DIRECTIVO XE "PROPUESTA DE EQUIPO DIRECTIVO" 
	NOMBRE
	CARGO DIRECTIVO

	Antonio Cebreiro Melero
	Director

	Ana Maria Ramos Montero
	Xefa de Estudos EI-EP

	Tania María Ruanova Suárez
	Xefe de Estudos ESO

	María Dolores Freire Villar
	Secretaria


ANEXO I
Cuestionario de valoración de la función directiva. 

	1 = Nada
	2 = Pouco
	3 = Bastante
	4 = Moito


	CUESTIÓN
	VALORACIÓN

	Consideras adecuada a planificación dos asuntos do Centro?
	1
	2
	3
	4

	Consideras adecuada a organización xeral do Centro?
	
	
	
	

	Consideras adecuada e útil a coordinación docente realizada?
	
	
	
	

	Consideras adecuada a atención dada por parte do profesorado?
	
	
	
	

	É boa a convivencia no Centro?
	
	
	
	

	Mellorou a participación das familias na vida do Centro?
	
	
	
	

	Consideras adecuada a participación da Comunidade educativa na vida do Centro?
	
	
	
	

	Da resposta o director e o resto do equipo directivo, na medida das súas posibilidades, ás necesidades e problemáticas plantexadas?
	
	
	
	

	Se solucionan con certa eficacia os conflictos plantexados?
	
	
	
	


9. AGRADECEMENTOS
Por último, agradecer a toda a Comunidade Educativa, e en especial aos compañeiros e compañeiras do Equipo Directivo, a colaboración prestada  e o apoio recibido nestes anos, sen a súa axuda a continuidade  deste proxecto sería imposible.  XE "PROPUESTA DE EQUIPO DIRECTIVO" 






Valdoviño, a 17 de abril de 2018

Asdo.: D.Antonio Cebreiro Melero

